
ABSTRAK

Teknologi kewangan atau Fintech membolehkan pendigitalan perkhidmatan kewangan untuk memperoleh
kelebihan daya saing dan membantu pengguna mengurus aktiviti kewangan dengan lebih efektif. Walau
bagaimanapun, pembangunan Fintech telah meningkatkan aktiviti jenayah siber dan menimbulkan isu
kepercayaan dan keselamatan di kalangan pengguna. Kajian ini bertujuan untuk mengenal pasti faktor yang
mempengaruhi penerimaan pengguna terhadap perkhidmatan perbankan dalam talian di Malaysia. Kajian ini
mengintegrasikan model Unified Theory of Acceptance and Use of Technology (UTAUT) dan pemboleh ubah
kepercayaan dan persepsi sekuriti. Tahap pendidikan juga digunakan sebagai penyederhana antara niat
dengan pemboleh ubah bebas. Persampelan mudah dan kuota digunakan dan mengumpulkan 417 respon
melalui tinjauan soal-selidik. Berdasarkan analisis PLS-SEM, dapatan kajian menunjukkan bahawa jangkaan
prestasi, pengaruh sosial, dan kepercayaan memberi kesan positif ke atas niat penerimaan perbankan dalam
talian. Manakala kesan jangkaan usaha, kualiti sistem, dan persepsi sekuriti adalah tidak signifikan. Tahap
pendidikan sebagai penyederhana juga didapati mempengaruhi hubungan antara niat dan dua pemboleh ubah
bebas (pengaruh sosial dan kualiti sistem). Penyelidikan ini dapat membantu pihak berkepentingan untuk
memahami tingkah laku pengguna dalam membangunkan polisi dan strategi pembangunan inisiatif pendidikan
yang disasarkan bagi meningkatkan celik digital dan memupuk kepercayaan yang boleh menarik pengguna
untuk menggunakan perkhidmatan perbankan dalam talian.

Kata kunci: UTAUT,; kepercayaan, persepsi sekuriti; taraf pendidikan; Fintech
ABSTRACT

Financial technology or Fintech enables the digitization of financial services to gain competitive advantage and
assist users in managing financial activities more effectively. However, the development of Fintech has
increased cybercrime activity and raised issues of trust and security among consumers. This study aims to
identify the factors that influence consumers’ acceptance of online banking services in Malaysia. This study
integrates the Unified Theory of Acceptance and Use of Technology (UTAUT) model with trust, and perceived
security variables. The level of education is also used as a moderator between intention and the independent
variables. Convenience and quota sampling was used and collected 417 responses through a survey. Based on
PLS-SEM analysis, the findings of the study show that performance expectations, social influence, and trust
have a positive effect on online banking acceptance intentions. Meanwhile, the effects of effort expectancy,
system quality, and perceived security are not significant. The level of education as a moderator was also found
to influence the relationship between intention and two independent variables (social influence and system
quality). This research can help stakeholders to understand consumer behaviour before developing any policies
and strategies that can attract consumers to use online banking services.

PENGENALAN

Teknologi kewangan (Fintech) ialah teknologi digital yang menggabungkan beberapa teknologi baharu dalam
sektor kewangan. Liu et al. (2020) percaya bahawa model perniagaan Fintech seperti e-perbankan membantu
pengguna menjimatkan masa. Mereka hanya perlu menyelesaikan transaksi akaun bank di rumah, dan pada



masa yang sama meningkatkan kecekapan transaksi bank. Penggunaan teknologi digital sudah menjadi lumrah
kehidupan kebanyakan masyarakat di Malaysia, di mana remaja kini sudah biasa dan ada yang lebih mahir
dengan penggunaan teknologi digital berbanding orang dewasa. Nilai transaksi perbankan mudah alih telah
menunjukkan trend peningkatan lebih dari dua belas kali ganda pada tahun 2020 berbanding 2016 iaitu sehingga
mencecah RM 458,877.6 juta (Statista 2022). Ini telah menggalakkan bank-bank di negara ini untuk berusaha
membangunkan sistem pendigitalan berikutan permintaan pengguna Malaysia yang semakin meningkat (Aziz
2003). Teknologi seperti telefon pintar, pembayaran mudah alih dan e-dompet memudahkan aktiviti dalam
talian dan menerapkan budaya masyarakat tanpa tunai. Pandemik Covid-19 yang berlaku pada tahun 2019 juga
telah menggegarkan pasaran global, mempercepatkan aliran digital, dan mengubah pasaran dan tingkah laku
pengguna (Bausch et al. 2021).

Penubuhan Dasar Sekuriti Siber Nasional (NCSP) pada 2006 dan National Cyber Security Agency
(NACSA) pada 2017 adalah bukti kerajaan Malaysia mengiktiraf sekuriti siber sebagai keutamaan negara.
Ironinya, walaupun terdapat usaha untuk membendung serangan siber, tren jenayah siber yang dilaporkan terus
meningkat. Peningkatan ini adalah lebih daripada satu kali ganda daripada 7,962 insiden pada 2017 kepada
10,699 pada 2018 dan terus meningkat selama tiga tahun berturut-turut (MyCERT 2020). Selain daripada
kehilangan harta benda, jenayah siber turut memberi pelbagai kesan negatif terhadap psikologi dan kesihatan
fizikal mangsa termasuklah perasaan tidak percaya dengan orang lain, tidak berdaya, kemurungan dan gangguan
emosi (Vakhitova et al. 2022). Dalam jangka masa panjang ia akan menggugat kepercayaan pengguna terhadap
sebarang penggunaan dalam talian terutamanya masalah seperti sekuriti yang tidak berfungsi melindungi
pengguna. Tambahan lagi, Knell dan Stix (2015) mendapati syarikat yang mempunyai tahap prestasi dan
reputasi yang lebih rendah menyebabkan pelanggan hilang kepercayaan terhadap syarikat. Dari perspektif
pelanggan pula, sistem keselamatan maklumat yang lemah dan tidak terjamin akan menyebabkan pengguna
enggan menerima pakai perkhidmatan Fintech (Teigland et al. 2018). Sarkar et al. (2020) turut menekankan
keperluan dalam menjamin maklumat peribadi pelanggan untuk mengurangkan kebimbangan dan
ketidakpastian. Oleh itu, terdapat kepentingan mendesak untuk mengkaji impak kepercayaan, dan sekuriti
terhadap niat penerimaan perkhidmatan Fintech seperti perbankan dalam talian.

Penyelidikan berkaitan penerimaan teknologi telah menggunakan pelbagai asas teori. Antaranya ialah
Technology Acceptance Model (TAM), Theory of Planned Behavior (TPB), dan Unified Theory of Technology
Acceptance and Use (UTAUT). Venkatesh et al. (2012) mendapati bahawa UTAUT menjelaskan varians dalam
niat tingkah laku pengguna untuk menerima pakai teknologi dengan lebih baik iaitu kira-kira 70%. UTAUT
ialah model terkini yang digunakan dalam memahami tingkah laku penggunaan perkhidmatan Fintech.
Antaranya ialah dalam e-perdagangan (Chen et al. 2021; Soomro 2019; Mustaqim et al. 2018) dan perbankan
mudah alih (Singu & Chakraborty 2022; Merhi et al. 2019; Hagos & Singh 2019). Walau bagaimanapun, hasil
kajian masih tidak konklusif, terutamanya dalam konteks perbankan dalam talian di Malaysia meskipun ianya
telah wujud sejak tahun 2000.

Beberapa kajian lepas telah mengkaji niat penerimaan Fintech di Malaysia dalam perbankan telefon pintar
(Karim et al. 2020), pengkomputeran awan (Asadi et al. 2017), dan perbankan mudah alih (Vaithilingam et al.
2013). Mereka menggunakan TAM sebagai teori asas dalam mengkaji faktor yang mempengaruhi niat tingkah
laku. Terbaru, kajian Mohd Amin et al. (2022) telah menggunakan model UTAUT untuk menilai niat
penggunaan e-dompet. Kajian ini menambah baik kajian lepas dengan mengenal pasti peranan pendidikan
sebagai penyederhana hubungan antara pemboleh ubah UTAUT, kepercayaan dan sekuriti terhadap niat untuk
menerima perkhidmatan perbankan dalam talian. Ini kerana tahap pendidikan adalah teras kepada pembentukan
sikap dan niat tingkah laku pengguna terhadap penggunaan teknologi (Chawla & Joshi 2020). Pengguna yang
mempunyai pendidikan mempunyai pemahaman yang lebih baik dalam menggunakan teknologi mudah alih (Ma
et al. 2016). Mereka lebih cenderung untuk menerima pembayaran mudah alih berbanding pengguna dalam
kumpulan pendidikan rendah (Abeer et al. 2015). Model ini seiring dengan situasi peningkatan kes jenayah siber
di Malaysia yang berpotensi mempengaruhi persepsi pengguna dalam menggunakan Fintech untuk transaksi
perbankan. Dapatan kajian ini mampu memperkaya literatur penerimaan teknologi dengan memberikan bukti
empirikal perbankan dalam talian di Malaysia. Ia dapat memberikan nilai tambah kepada pengguna dan pihak
yang berkepentingan tentang kepentingan pendidikan dalam melahirkan pengguna yang celik kewangan dan
teknologi supaya dalam mempengaruhi penerimaan pengguna terhadap perkhidmatan Fintech. Bagi pengguna,
penemuan ini menekankan kepentingan pendidikan dalam memupuk kepercayaan dan keyakinan dalam
platform perbankan dalam talian, terutamanya mengenai kebimbangan keselamatan. Dengan peningkatan
kesedaran dan pengetahuan, pengguna yang berpendidikan lebih bersedia untuk menavigasi saluran perbankan
digital, yang membawa kepada kadar penggunaan yang lebih tinggi dan penggunaan perkhidmatan perbankan
dalam talian. Bagi pihak berkepentingan, seperti bank dan penggubal dasar, memahami peranan pendidikan
dalam mempengaruhi tingkah laku pengguna membolehkan pembangunan inisiatif pendidikan yang disasarkan
dan langkah keselamatan untuk meningkatkan kepercayaan dan mengurangkan persepsi risiko yang berkaitan
dengan perbankan dalam talian. Akhirnya, memanfaatkan pendidikan sebagai pembolehubah penyederhana
boleh menyumbang kepada ekonomi digital yang lebih teguh dan berdaya tahan dengan memupuk kepercayaan,



menggalakkan penerimaan dan memacu inovasi dalam industri perbankan. Secara keseluruhan, kajian ini akan
meningkatkan penyertaan pengguna dalam sistem ekonomi digital, terutamanya dalam industri perbankan.

Kajian ini dibahagikan kepada lima bahagian. Bahagian 2 meringkaskan penyelidikan lepas, manakala
Bahagian 3 pula menerangkan metodologi penyelidikan. Dapatan kajian akan dibincangkan di Bahagian 4
sebelum dirumuskan di Bahagian 5.

SOROTAN KAJIAN LEPAS
UNIFIED THEORY OF ACCEPTANCE AND USE OF TECHNOLOGY

Model Unified Theory of Acceptance and Use of Technology (UTAUT) dibangunkan oleh Venkatesh et al.
(2003) dengan mengintegrasikan beberapa model dan teori terdahulu untuk menggambarkan penerimaan
teknologi. Ini termasuklah Theory of Reasoned Action (TRA), Technology Acceptance Model (TAM),
Motivational Model, Theory of Planned Behavior (TPB), Model of Personal Computer Use, Innovation
Diffusion Theory, dan Social Cognitive Theory. UTAUT memberikan penerangan yang meluas tentang
bagaimana penentu niat dan tingkah laku terhadap teknologi berkembang (Venkatesh et al. 2003). Model ini
terdiri daripada jangkaan prestasi, jangkaan usaha, pengaruh sosial dan keadaan yang memudahkan sebagai
penentu penerimaan teknologi. Ia telah digunakan untuk memahami niat dan tingkah laku pengguna dalam
pelbagai konteks. Antaranya perbankan dalam talian (Khan et al. 2022; Kaur & Arora 2021; Sitorus et al. 2019),
perbankan mudah alih (Singu & Chakraborty 2022; Hagos & Singh 2019; Merhi et al. 2019) dan e-dompet
(Shane et al. 2022; Tusyanah et al. 2021; Anshari et al. 2021).

Meskipun UTAUT mampu meramalkan faktor penggunaan teknologi, terdapat keperluan untuk menambah
baik model ini. Sebagai contoh, penambahan beberapa konstruk dapat meningkatkan keupayaan penerangan
gelagat penerimaan teknologi mengikut objektif kajian. Selain itu, penyelidikan tambahan dan menyeluruh juga
diperlukan untuk membangunkan rangka kerja konseptual penerimaan teknologi seiring dengan perkembangan
isu semasa Fintech dalam sektor perbankan. Justeru, integrasi UTAUT (jangkaan prestasi, jangkaan usaha, dan
pengaruh sosial) dengan pemboleh ubah sekuriti dan kepercayaan pelanggan adalah satu keperluan. Ia dapat
menghasilkan keupayaan penerangan yang lebih komprehensif mengenai kesan persepsi teknologi dan mental
pengguna terhadap niat penerimaan perkhidmatan perbankan dalam talian.

NIAT PENERIMAAN PERKHIDMATAN FINTECH

Niat tingkah laku bermaksud niat pengguna untuk menggunakan perkhidmatan atau produk baharu (Venkatesh
et al. 2003). Dalam erti kata lain, niat tingkah laku ialah faktor pendorong yang mempengaruhi sejauh mana
individu itu berhasrat untuk menggunakan teknologi untuk meningkatkan prestasi mereka. Penggunaan niat
tingkah laku untuk mencerminkan tingkah laku sebenar berasal dari teori TRA dan TPB sebelum kesahihannya
dikaji dan ditunjukkan secara meluas dalam TAM dan UTAUT. Niat juga turut menggambarkan tingkah laku
sebenar pengguna. Merhi et al. (2020) dan Venkatesh et al. (2012) telah membuktikan niat tingkah laku sebagai
anteseden kritikal bagi penggunaan atau penerimaan teknologi sebenar oleh pengguna.

Niat penerimaan perkhidmatan Fintech telah dikaji dalam beberapa kajian lepas seperti perbankan dalam
talian di India (Kaur & Arora 2021), perbankan elektronik di Jordan (Rawwash et al. 2020), dan perbankan
mudah alih di England dan Lubnan (Merhi et al. 2019). Dalam konteks perbankan dalam talian, penyelidik lepas
menggunakan TAM di Republik Kanada (Mangin et al. 2014), gabungan TAM dan TPB di Tunisia (Nasri &
Charfeddine 2012), dan UTAUT di India (Inder et al. 2022; Kaur & Arora 2021) sebagai asas teori mereka.
Terdapat beberapa konstruk, seperti kepercayaan, sekuriti, dan risiko didapati mampu mempengaruhi niat
pengguna.

Sementara itu, kajian di Malaysia lebih memberi fokus kepada pengkomputeran awan (Asadi et al. 2017),
perbankan mudah alih (Vaithilingam et al. 2013) dan perbankan telefon pintar (Karim et al. 2020). Ketiga-tiga
penyelidik ini menggunakan TAM sebagai teori asas dalam mengkaji faktor yang mempengaruhi niat tingkah
laku. Mereke mendapati faktor penting seperti kepercayaan dan sekuriti adalah penting dalam mempengaruhi
niat penerimaan Fintech. Justeru, niat tingkah laku sesuai sebagai pemboleh ubah bersandar untuk penggunaan
perkhidmatan perbankan dalam talian.

JANGKAAN PRESTASI

Jangkaan prestasi (Performance expectancy-PE) ialah tahap di mana individu percaya bahawa menggunakan
sistem akan membantu meningkatkan kecekapan kerja (Venkatesh et al. 2003). Jika pengguna merasakan
teknologi baharu lebih berguna dan berfaedah dalam kehidupan seharian, mereka akan lebih bermotivasi untuk
menggunakan dan menerima teknologi tersebut (Alalwan et al. 2016; Venkatesh et al. 2003). Jangkaan prestasi
didapati mempunyai impak yang ketara ke atas niat pengguna untuk menggunakan teknologi dan telah terbukti



sebagai salah satu petunjuk yang paling kukuh (Singu & Chakraborty 2022; Karim et al. 2020; Rawwash et al.
2020). Oleh itu, jangkaan prestasi yang membantu pengguna mencapai dan meningkatkan prestasi mereka
adalah salah satu peramal yang penting bagi niat penerimaan perkhidmatan perbankan dalam talian.

H; Jangkaan prestasi mempunyai kesan positif ke atas niat untuk menggunakan perbankan dalam talian.
JANGKAAN USAHA

Jangkaan usaha (Effort expectancy-EE) ialah keselesaan yang berkaitan dengan penggunaan sistem (Venkatesh
et al. 2003). Niat seseorang untuk menerima sistem baharu tidak bergantung semata-mata dengan penilaian
positif yang diberikan terhadap sistem (Davis et al. 1989). Pengguna cenderung untuk menggunakan sesuatu
teknologi sekiranya ia mudah digunakan dan tidak memerlukan usaha yang banyak. Kajian terdahulu (Singu &
Chakraborty 2022; Mostafa 2020; Karim et al. 2020) menunjukkan bahawa jangkaan usaha mempunyai kesan
signifikan yang positif terhadap tingkah laku pengguna. Oleh itu, jangkaan usaha meningkatkan niat tingkah
laku untuk menggunakan perbankan dalam talian.

H, Jangkaan usaha mempunyai kesan positif ke atas niat untuk menggunakan perbankan dalam talian.
PENGARUH SOSIAL

Pengaruh sosial (Social influence-SI) ialah berkaitan tentang pendapat orang yang dianggap penting unutk
mempengaruhi niat pengguna sama ada perlu atau tidak untuk menggunakan teknologi baharu (Venkatesh et al.
2003). Ini termasuklah keluarga, rakan, dan media sosial yang mampu mempengaruhi persepsi dan tingkah laku
individu. Tambahan lagi, pengguna lebih suka menggunakan rangkaian sosial untuk mengurangkan
kebimbangan akibat situasi yang tidak menentu (Slade et al. 2015). Ini kerana cadangan dan nasihat orang
sekeliling mereka adalah penting sebelum membuat sebarang keputusan dan tindakan. Kajian lepas oleh Kaur
dan Arora, (2021) dan Hagos dan Singh (2019) mendapati pemboleh ubah ini mempengaruhi tingkah laku
pengguna dengan positif. Oleh itu, pengaruh sosial mempengaruhi niat tingkah laku pengguna untuk menerima
perkhidmatan perbankan dalam talian.

H; Pengaruh Sosial mempunyai kesan positif ke atas niat untuk menggunakan perbankan dalam talian.
KUALITI SISTEM

Kualiti sistem (Quality system-SYS) merupakan salah satu pengukur kepada keadaan kemudahan teknologi
(Ofori et al. 2017). Kualiti sistem menggambarkan kehadiran fungsi khusus seperti kemudahan penggunaan,
fleksibiliti dan reka bentuk yang menarik (Upadhyay & Jahanyan 2016). Kualiti sistem yang lemah akan
mengecewakan pengguna sistem dan mengurangkan kepercayaan mereka terhadap pembekal perkhidmatan
tertentu, sekali gus mengurangkan penerimaan perkhidmatan berkenaan. Singu dan Chakraborty (2022)
mendapati faktor sokongan kualiti ini mempengaruhi niat tingkah laku secara positif dan signifikan. Oleh itu,
kualiti sistem dijangka mempengaruhi niat penggunaan perbankan dalam talian.

H; Kualiti sistem mempunyai kesan positif ke atas niat untuk menggunakan perbankan dalam talian.
KEPERCAYAAN

Kepercayaan (7rust-TRU) ialah keyakinan pelanggan terhadap kejujuran dan keberkesanan bank dalam
menyediakan perkhidmatan perbankan dalam talian yang lebih baik kepada pengguna (Mahdi 2011).
Kepercayaan amat penting kepada pengguna perbankan dalam talian yang tidak melibatkan pertemuan fizikal
dengan bank terutamanya dalam situasi berisiko seperti pandemik COVID-19 dan peningkatan kes jenayah
siber. Ini kerana ketidakpercayaan dan ketidakpuasan adalah penyebab utama pelanggan memutuskan untuk
menukar institusi kewangan (Maier 2016). Malah, pelanggan lebih cenderung untuk bersikap positif terhadap
penyedia perkhidmatan yang mereka percaya (Ofori et al. 2017). Kepercayaan didapati mempunyai pengaruh
yang signifikan dan positif terhadap niat tingkah laku pengguna untuk menggunakan teknologi (Singu &
Chakraborty 2022; Kaur & Arora 2021; Mostafa 2020). Namun begitu, majoriti kajian lepas yang mengkaji
faktor kepercayaan tidak menggunakan UTAUT sebagai asas teori (Mostafa 2020; Karim et al. 2020; Ofori et
al. 2017). Hanya sebilangan kajian terdahulu seperti Mohd Amin et al. (2022) dan Singu dan Chakraborty
(2022) telah menggunakan teori UTAUT untuk menilai kepercayaan. Kekurangan perbincangan empirikal
mengenai kepercayaan sebagai pemboleh ubah tambahan dalam model UTAUT meninggalkan kekosongan
kritikal dalam landskap penyelidikan yang memerlukan penerokaan dan pengesahan lanjut melalui kajian



empirikal atau analisis teori. Oleh itu, kepercayaan dijangka mempengaruhi niat penerimaan perkhidmatan
perbankan dalam talian.

Hs Kepercayaan mempunyai kesan positif ke atas niat untuk menggunakan perbankan dalam talian.
PERSEPSI SEKURITI

Sekuriti (Security-SEC) adalah kebimbangan utama bagi pengguna perbankan dalam talian kerana beberapa isu
seperti kemungkinan kehilangan dan kecurian data oleh penggodam sistem (Merhi et al. 2019). Ini boleh
menjadi penghalang utama kepada penggunaan perkhidmatan perbankan yang mengendalikan transaksi
kewangan melalui saluran dalam talian. Beberapa kajian lepas (Akhter et al. 2020; Karim et al. 2020; Merhi et
al. 2019) mendapati sekuriti merupakan faktor penting untuk mempengaruhi hasrat untuk menerima
perkhidmatan Fintech. Moorthy et al. (2020), Johnson et al. (2018), dan Khalilzadeh et al. (2017) juga
mengesahkan bahawa persepsi keselamatan mempunyai kesan positif terhadap pengguna untuk menerima
pembayaran digital. Walau bagaimanapun, majoriti kajian lepas yang mengkaji faktor sekuriti tidak
menggunakan UTAUT sebagai asas teori (Karim et al. 2020; Chiu et al. 2017; Vaithilingam et al. 2013). Hanya
sebilangan kajian terdahulu seperti Singu dan Chakraborty (2022) dan Mohd Amin et al. (2022) telah
menggunakan teori UTAUT untuk menilai sekuriti. Walaupun penyelidik berpendapat bahawa kepercayaan
adalah pemboleh ubah tambahan yang mempengaruhi penggunaan teknologi melangkaui model UTAUT
tradisional, kekurangan bukti empirikal atau perbincangan dalam kajian literatur untuk menyokong penegasan
ini menjadi jurang kajian yang perlu diberi perhatian. Oleh itu, persepsi sekuriti diramalkan akan mempengaruhi
niat menggunakan perbankan dalam talian.

He¢ Persepsi sekuriti mempunyai kesan positif ke atas niat untuk menggunakan perbankan dalam talian.
TAHAP PENDIDIKAN

Tahap pendidikan merujuk kepada sejauh mana seseorang mempunyai lebih banyak pengetahuan tentang
penggunaan teknologi moden (Alshari & Lokhande 2022). Individu yang mempunyai tahap pendidikan tinggi
diandaikan mempunyai pemahaman yang lebih baik tentang kebaikan dan keburukan penggunaan perbankan
dalam talian. Mereka berkemungkinan besar untuk mudah menerima teknologi Baharu (Alshari & Lokhande
2022; Alkhaldi & Kharma 2019). Penyelidik lepas mendapati bahawa individu yang berpendidikan tinggi lebih
cenderung menggunakan perbankan dan pembayaran mudah alih kerana keupayaan mereka dalam
menggunakan peranti mudah alih dan teknologi (Zoghlami et al. 2018; Cao et al. 2018). Namun, ia bertentangan
dengan Hee et al. (2020) yang mendapati individu yang kurang berpendidikan lebih cenderung untuk menerima
pembayaran mudah alih. Peranan tahap pendidikan sebagai penyederhana telah diterokai dalam bidang
penggunaan Fintech (Alkhaldi & Kharma 2019; Hee et al. 2020). Walau bagaimanapun, ia biasanya telah
dipertimbangkan bersama faktor demografi yang lain. Memeriksa pendidikan sebagai moderator secara bebas
membolehkan penyelidik menumpukan perhatian secara eksklusif pada kesan berbeza dari pelbagai peringkat
pendidikan terhadap penerimaan atau penggunaan Fintech. Tahap pendidikan didapati mempunyai peranan
penyederhana dalam kajian berkaitan Fintech. Misalnya, pendidikan menyederhana hubungan antara persepsi
risiko dengan niat menggunakan perbankan mudah alih (Alkhaldi & Kharma 2019). Chen et al. (2020) juga
membuktikan bahawa pendidikan menyederhana hubungan antara jangkaan prestasi, keadaan kemudahan,
inovasi peribadi, persepsi risiko dengan niat menggunakan perkhidmatan bas tanpa pemandu di China (Chen et
al. 2020). Untuk meneroka sama ada tahap pendidikan memberi kesan penyederhana terhadap pemboleh ubah
bebas dan niat penerimaan perbankan dalam talian, hipotesis kajian adalah:

H; Taraf pendidikan bertindak sebagai penyederhana bagi hubungan di antara pemboleh ubah bebas dan niat
penerimaan perkhidmatan Fintech dalam sektor perbankan.

KERANGKA TEORI

Kajian ini menggunakan tujuh pemboleh ubah untuk menentukan niat penggunaan perbankan dalam talian bagi
pengguna di Semenanjung Malaysia (Rajah 1). Niat tingkah laku pengguna sebagai pemboleh ubah bersandar
manakala jangkaan prestasi, jangkaan usaha, pengaruh sosial, kualiti, kepercayaan dan persepsi sekuriti sebagai
pemboleh ubah bebas. Taraf pendidikan pula bertindak sebagai penyederhana antara pemboleh ubah bebas
dengan bersandar.

RAJAH 1. Kerangka teori

KAEDAH KAJIAN

Kajian ini melibatkan pengguna perbankan di Semenanjung Malaysia iaitu Zon Selatan (Johor, Melaka, Negeri
Sembilan), Utara (Kedah, Pulau Pinang, Perlis, Perak), Tengah (Selangor, Kuala Lumpur) dan Timur (Pahang,
Terengganu, Kelantan) seperti yang telah ditetapkan oleh Jabatan Perangkaan Malaysia. Usaha untuk
melibatkan responden Sabah dan Sarawak telah cuba dilakukan namun pengkaji tidak mendapat maklum balas
daripada mereka. Ini mungkin berkait rapat dengan akses serta literasi internet yang rendah, terutamanya di
kawasan pedalaman Sabah (Asmin 2022). Data kajian dikumpul menggunakan edaran soal selidik secara
bersemuka dan dalam talian. Majoriti responden adalah dari kawasan Tengah berikutan tahap kepadatan
penduduk yang tinggi (DSOM 2022).

SAMPEL DAN PENGUMPULAN DATA

Kajian ini menggunakan persampelan mudah dalam mengumpulkan data dari populasi di Malaysia. Bagi
memastikan sampel kajian dapat mewakili Malaysia, komposisi sampel yang dikumpul menghampiri taburan
penduduk mengikut negeri dan umur statistik Jabatan Perangkaan Malaysia (Department of Statistics Malaysia,
DOSM) (DOSM 2022). Jadual 1 menunjukkan saiz sampel kajian. Hanya satu kriteria kelayakan ditetapkan
iaitu responden kajian mempunyai akaun bank di Malaysia. Kaedah soal-selidik urus sendiri (self-administered
questionnaire) telah digunakan dan disediakan sebelum diedarkan secara konvensional dan dalam talian dalam
bentuk Google form menggunakan aplikasi Whatsapp, Telegram dan email. Soal selidik dalam talian turut
digunakan kerana ia membantu dalam mengatasi halangan geografi, budaya dan kewangan serta membolehkan
pemilihan responden yang mempunyai akses kepada teknologi dalam talian (Noman et al. 2021).
Keseluruhannya, 417 responden telah menjawab soal-selidik berkenaan dan 25 daripadanya terpaksa
dikeluarkan disebabkan oleh masalah garis lurus (straight-lining). Saiz sampel ini dianggap mencukupi sejajar
dengan penyelidikan terdahulu berkaitan niat untuk menggunakan perkhidmatan Fintech dalam sektor
perbankan (Singu & Chakraborty 2022; Mostafa 2020; Patel & Patel 2018) yang mempunyai antara 185 hingga
450 responden. Jumlah responden ini juga melebihi ukuran sampel minimum analisis ujian F regresis G-Power
iaitu sebanyak 131 responden dengan penetapan alpha 0.05, power 0.80, effect size (f2) 0.15, dan 13 peramal
(Hair et al. 2017). Ini membuktikan jumlah responden ini diterima secara meluas dalam komuniti penyelidik
sebagai mencukupi dalam memastikan wujudnya konsistensi dan membolehkan perbandingan bermakna dengan
penyelidikan sedia ada.

Daripada 392 responden yang tinggal, majoriti adalah responden berbangsa Melayu (92.3%) dan berumur
bawah 42 tahun (69.9%) iaitu Generasi Z dan Y yang mahir dalam teknologi baharu khususnya sistem dalam
talian. Sebahagian besar daripada responden memiliki ijazah sarjana muda (39.0%) dan telah berkahwin
(65.1%).



JADUAL 1. Saiz sampel

Negeri Jumlah Populasi (orang) Peratusan Populasi (%) Anggaran saiz sampel Saiz sampel
Selangor 6,560,900 253 99 74
Johor 3,795,300 14.6 57 67
Perak 2,510,200 9.7 38 31
Kedah 2,192,300 8.5 33 30
Kelantan 1,923,000 7.4 29 36
Pulau Pinang 1,776,700 6.9 27 25
Kuala Lumpur 1,766,700 6.8 27 15
Pahang 1,683,300 6.5 26 16
Terengganu 1,269,700 49 19 17
Negeri Sembilan 1,130,400 4.4 17 20
Melaka 935,600 3.6 14 22
Perlis 255,300 1.0 4 19
Putrajaya 114,900 0.4 2 20
Jumlah 25,914,800 100 392 392

INSTRUMEN KAJIAN DAN PENGUKURAN

Kajian ini menggunakan kaedah pengukuran yang telah dibina, diuji dan disahkan oleh pengkaji-pengkaji
terdahulu. Bagi mengukur niat responden, instrument yang telah diubah suai daripada kajian Chong et al. (2010)
telah digunakan. Kesahan kandungan telah dilakukan bersama tujuh orang pakar bidang dari akademik dan dua
dari industri. Kajian ini menggunakan instrumen yang diadaptasi dari kajian Zhao dan Bacao (2021) dalam
mengukur jangkaan prestasi dan jangkaan usaha responden. Kemudian, item yang digunakan bagi mengukur
pengaruh sosial pula diadaptasi daripada Khalilzadeh et al. (2017). Kepercayaan diukur menggunakan item yang
telah dibina dan diubah suai daripada Ofori et al. (2017) dan Zhao dan Bacao (2021). Bagi persepsi sekuriti
pula, instrumen telah dibangunkan setelah diubah suai dari kajian Johnson et al. (2018). Akhir sekali, kualiti
sistem telah dibangunkan hasil pengubahsuaian kajian Luo et al. (2020) dan Ofori et al. (2017). Jadual 2
menunjukkan sumber konstruk dan item yang digunakan. Skala Likert 7-mata digunakan untuk mengukur
kesemua item dengan nilai 1 = “sangat tidak setuju’ hingga nilai 7 = “sangat setuju”.

JADUAL 2. Sumber konstruk dan item

Konstruk Sumber Jumlah item Contoh item
Jankaan prestasi Zhao dan Bacao (2021) 3 Saya merasakan perbankan dalam talian adalah
(PE) kaedah transaksi perbankan yang berguna.
Jangkaan usaha Zhao dan Bacao (2021) 3 Interaksi dengan perbankan dalam talian adalah
(EE) jelas.
Pengaruh sosial Khalilzadeh et al. (2017) 3 Saya akan menggunakan perbankan dalam talian
(SI) kerana rakan-rakan saya juga menggunakannya.
Kepercayaan Ofori et al. (2017); Zhao dan 3 Saya percaya bahawa bank saya akan bertindak demi
(TRU) Bacao (2021) kepentingan terbaik saya.
Persepsi sekuriti Johnson et al. (2018) 3 Saya berasa selamat membuat transaksi
(SEC) menggunakan perkhidmatan perbankan dalam talian.
Kualiti sistem Luo et al. (2020); Ofori et al. 3 Susun atur laman web akses perbankan dalam talian
(SYS) (2017) adalah jelas.
Niat (ACC) Chong et al. (2010) 3 Saya akan menggunakan perbankan dalam talian

pada masa akan datang.

ANALISIS DATA

Analisis data kajian ini akan menggunakan pendekatan penilaian dua peringkat seperti yang digunakan oleh
Chin (2010). Pada peringkat pertama, kesahan dan kebolehpercayaan pemboleh ubah-pemboleh ubah dalam
model pengukuran akan dibuktikan. Peringkat kedua pula akan menilai model struktur. Analisis dijalankan
menggunakan SmartPLS versi 4.0 iaitu perisian terkini yang memperkenalkan permodelan persamaan struktur
berasaskan varians yang terbaru dengan menambah baik prosedur sedia ada. PLS-SEM digunakan kerana ia
sesuai bagi mengenal pasti perhubungan yang signifikan apabila ia sememangnya wujud dalam populasi,
berguna dalam penerokaan penyelidikan yang mengkaji perkembangan teori, lebih mantap (robust) apabila saiz
data terhad (Hair et al. 2019) dan sesuai dalam menguji data yang tidak normal (Ramayah et al. 2018). Analisis
consistent PLS-SEM algorithm dan bootstrapping akan dijalankan untuk menilai kesan setiap pemboleh ubah
bebas terhadap niat. Ia juga digunakan untuk menguji sama ada pemboleh ubah terkawal (tahap pendidikan)
bertindak sebagai penyederhana antara pemboleh ubah bebas dan niat penerimaan pengguna.



HASIL KAJIAN
MODEL PENGUKURAN

Model pengukuran dinilai berdasarkan dua kesahan iaitu kesahan konvergen dan diskriminasi dan diskriminan
(convergent and discriminant validity). Jadual 3 menunjukkan kesahan dan kebolehpercayaan model. Indikator
beban untuk semua pemboleh ubah adalah lebih tinggi daripada nilai 0.708 yang dicadangkan oleh Hair et al.
(2017) iaitu berjulat dari 0.711 hingga 0.927 setelah indikator SYS3 dan ACC3 dikeluarkan. Kemudian, struktur
didapati mempunyai konsistensi dalaman yang tinggi apabila nilai kebolehpercayaan komposit berkisar antara
0.736 hingga 0.903. Tambahan lagi, konstruk didapati mampu menjelaskan sekurang-kurangnya 50% varians
indikator apablia nilai purata varians yang diekstrak (AVE) adalah melebihi nilai 0.50 (Hair et al. 2014). Justeru,
kesahan konvergen model dianggap sahih.

JADUAL 3. Kesahan konvergen

Konstruk Item Beban AVE CR VIF
Jangkaan Prestasi PE1 0.900 0.756 0.903 2422
PE2 0.854
PE3 0.853
Jangkaan Usaha EE1 0.858 0.752 0.901 3.158
EE2 0.893
EE3 0.851
Pengaruh Sosial Nl 0.847 0.705 0.877 1.150
SI2 0.734
SI3 0.927
Kualiti Sistem SYS1 0.813 0.583 0.736 2.153
SYS2 0.711
SYS3 Dihapuskan
Kepercayaan TRU1 0.779 0.681 0.865 2.137
TRU2 0.833
TRU3 0.861
Persepsi Sekuriti SEC1 0.861 0.651 0.848 1.844
SEC2 0.754
SEC3 0.802
Niat ACC1 0.862 0.658 0.793
ACC2 0.757
ACC3 Dihapuskan

Nota: AVE — average variance extracted; CR — composite reliability; VIF — variance inflation factor

Seterusnya, penilaian model pengukuran dilakukan dengan meneliti kesahan diskriminan. Jadual 4
menunjukkan keputusan ujian HTMT seperti yang dicadangkan oleh Henseler et al. (2015). Kajian ini telah
mencapai kesahan diskriminan apabila kesemua nilai didapati memenubhi kriteria iaitu tidak melebihi 0.90 (Hair
etal. 2019).

JADUAL 4. Kesahan diskriminan (HTMT)

1 2 3 4 5 6 7
Niat (1)
Jangkaan Usaha (2) 0.645
Jangkaan Prestasi (3) 0.770 0.711
Pengaruh Sosial (4) 0.321 0.324 0.202
Persepsi Sekuriti (5) 0.425 0.400 0.477 0.096
Kualiti Sistem (6) 0.516 0.618 0.594 0.204 0.589
Kepercayaan (7) 0.469 0.640 0.406 0.310 0.522 0.531

MODEL STRUKTUR

Analisis model struktur menguji model konseptual dan hipotesis yang telah dibina. Namun, penilaian nilai VIF
perlu dilakukan terlebih dahulu untuk memastikan isu kolineariti tidak wujud di dalam model dalaman.
Pemboleh ubah bebas menunjukkan kesemua nilai VIF adalah berhampiran atau kurang daripada 3,
menandakan tiada isu kolineariti yang teruk dalam model (Hair et al. 2019).

Kemudian, pekali laluan dijana untuk menandakan cadangan hipotesis bagi hubungan di antara konstruk.
Jadual 5 menunjukkan keputusan model struktur dan ujian hipotesis. Kajian ini menggunakan 1% hingga 10%
sebagai julat toleransi signifikan. Keputusan ujian hipotesis menunjukkan tiga hipotesis iaitu jangkaan presatasi
(H)1), pengaruh sosial (H3) dan kepercayaan (Hs) memberikan kesan yang signifikan terhadap niat dengan nilai
pekali laluan, dengan jangkaan mempunyai nilai pekali laluan (B=0.639) terbesar pada tahap keyakinan satu
peratus (p<0.01). Ini diikuti oleh pengaruh sosial (f=0.123), dan kepercayaan (=0.123). Tiga lagi hipotesis
iaitu jangkaan usaha (H»), kualiti sistem (H4) dan persepsi sekuriti (He) tidak dapat disokong. Jadual 6
menunjukkan nilai signifikan (nilai p) untuk ujian penyederhana tahap pendidikan. Keputusan nilai p



menunjukkan tahap pendidikan memberikan kesan penyederhana yang signifikan terhadap niat dengan pengaruh
sosial dan kualiti sistem pada tahap keyakinan sepuluh peratus (p<0.10). Hipotesis H; diterima untuk dua
pemboleh ubah bebas (pengaruh sosial dan kualiti sistem).

JADUAL 5. Ujian hipotesis

Hipotesis Pekali Ralat Piawai Nilai-t sig Keputusan f?
Laluan
H, PE— ACC 0.639%** 0.090 7.135 0.000 Disokong 0.466
H, EE—p ACC 0.068 0.114 0.600 0.549 Tidak Disokong 0.004
H; SI—p ACC 0.123** 0.054 2282 0.023 Disokong 0.036
H, SYS—»ACC -0.005 0.084 0.064 0.949 Tidak Disokong 0.000
Hs TRU—» ACC 0.123* 0.073 1.677 0.094 Disokong 0.020
He SEC—p ACC 0.019 0.070 0.276 0.782 Tidak Disokong 0.001

Nota: *** p <0.01, ** p <0.05 dan *p< 0.10.

JADUAL 6. Ujian penyederhana (nilai p)

Pemboleh ubah Terkawal PE EE SI SYS TRU SEC

Tahap pendidikan 0.133 0.124 0.069* 0.008*** 0.731 0.549

Nota: *** p <0.01, ** p <0.05 dan *p< 0.10.

Rajah 2 menunjukkan nilai R? untuk niat tingkah laku ialah 0.638, iaitu sederhana menurut Henseler et al.
(2009) dan Hair et al. (2011). Selain itu, nilai f? juga turut diteliti. Saiz kesan f*> merujuk kepada perubahan
dalam nilai R? apabila konstruk eksogen tertentu dikecualikan daripada model (Hair et al. 2017). Ia
menunjukkan potensi impak konstruk yang dikeluarkan kepada konstruk endogen. Keputusan ujian
menunjukkan jangkaan prestasi (0.466) mempunyai sumbangan yang besar kepada R?, manakala pengaruh
sosial (0.036) dan kepercayaan (0.020) mempunyai kesan yang kecil. Kualiti sistem (0.003), persepsi sekuriti
(0.002) dan jangkaan usaha (0.000) pula tidak memberi kesan kepada kepada R?. Akhir sekali, keputusan Q?
yang didapati daripada prosedur PLSpredict (k-fold = 10) menunjukkan yang nilai Q? untuk niat tingkah laku
(Q* = 0.454) adalah lebih besar daripada kosong. Dengan mengikut rule of thumb Hair et al. (2019), dapat
disimpulkan bahawa konstruk eksogen di dalam model kajian ini mempunyai keupayaan sederhana untuk
meramalkan konstruk endogen.

PERBINCANGAN DAPATAN KAJIAN

Dapatan kajian mendapati hanya tiga faktor iaitu jangkaan prestasi, pengaruh sosial dan kepercayaan
mempunyai hubungan yang signifikan dengan niat untuk menggunakan perbankan dalam talian. Ini
menunjukkan bahawa penggunaan integrasi model UTAUT sesuai bagi menjelaskan anteseden niat penerimaan
perbankan dalam talian di Malaysia. Namun begitu, jangkaan bahawa sekuriti merupakan pemboleh ubah
tambahan yang signifikan meleset, menandakan peralihan penting dalam memahami tingkah laku pengguna



dalam landskap perbankan digital. Penemuan ini menyerlahkan kepentingan utama kepercayaan sebagai pemacu
utama yang membentuk niat pengguna untuk menerima perkhidmatan perbankan dalam talian, membayangi
peranan yang dijangkakan dalam pertimbangan keselamatan. Tahap pendidikan juga didapati bertindak sebagai
penyederhana terhadap niat dan dua pemboleh ubah bebas (pengaruh sosial dan kualiti sistem).

Jangkaan prestasi mempunyai pengaruh positif paling tinggi terhadap niat untuk menggunakan perbankan
dalam talian di Malaysia. Ini adalah selari dengan dapatan kajian dalam konteks perbankan dalam talian di India
dan Kanada (Kaur & Arora 2021; Mangin et al. 2014), perbankan mudah alih di India, Mesir dan Bangladesh
(Singu & Chakraborty 2022; Mostafa 2020; Akhter et al. 2020) dan perbankan elektronik di Jordan (Rawwash et
al. 2020). Secara khusus, jangkaan prestasi berkait rapat dengan kesan kemudahan yang dijamin terhadap
penggunaan teknologi perbankan dalam talian. Ini membuktikan bahawa pengguna Malaysia lebih berpuas hati
dan bermotivasi untuk menggunakan perbankan dalam talian jika mereka menganggapnya sebagai berkesan,
produktif dan berguna (Kaur & Arora 2021).

Pengaruh sosial turut mempunyai hubungan yang signifikan dan positif terhadap niat penerimaan
perbankan dalam talian. Dapatan ini dipersetujui oleh penyelidik lepas dalam perbankan dalam talian di India
(Kaur & Arora 2021), perbankan mudah alih di Ethiopia (Hagos & Singh 2019), dan perbankan elektronik di
Jordan (Abbad 2013). Ini menunjukkan bahawa pengguna di Malaysia dipengaruhi oleh pendapat kumpulan
sosial masing-masing seperti keluarga dan rakan. Ia seiring dengan budaya masyarakat berkonteks tinggi di Asia
seperti Jepun dan Arab Saudi yang cenderung untuk membuat keputusan secara berkumpulan kerana sifat
santun dan hormat kepada individu yang dianggap penting. Namun, kajian semasa bertentangan dengan
sebahagian penyelidik yang lain (Merhi et al. 2019; Singh & Srivastava 2018) yang melaporkan pengaruh sosial
tidak mempengaruhi tingkah laku pengguna perbankan mudah alih.

Kepercayaan juga didapati mempengaruhi niat penerimaan perbankan dalam talian di Malaysia. Dapatan
ini selaras dengan kebanyakan penyelidik lepas (Kaur & Arora 2021; Mostafa 2020; Van et al. 2020; Merhi et
al. 2019; Chiu et al. 2017) yang mengesahkan wujudnya pengaruh signifikan antara kepercayaan dan niat
tingkah laku. Ini membuktikan bahawa kepercayaan yang lebih tinggi dalam teknologi mengatasi kebimbangan
terhadap risiko Fintech dan seterusnya memberi kesan positif kepada niat. Seterusnya, menggariskan keperluan
kritikal bagi institusi perbankan dan pihak berkepentingan untuk mengutamakan inisiatif yang bertujuan untuk
memupuk kepercayaan dalam kalangan pengguna dan bukan hanya menumpukan pada memperkukuh langkah
keselamatan. Terdapat lima asas kepercayaan iaitu kepercayaan berdasarkan kognisi, keperibadian, institusi,
pengiraan dan pengalaman (Mao et al. 2020). Kebanyakan penyelidik perbankan memfokuskan kepercayaan
berdasarkan institusi (IBT) seiring dengan Teori Kepercayaan Institusi (/nstitutional Trust Theory, ITT) yang
digunakan oleh Ofori et al. (2017).

Keputusan kajian mendapati bahawa jangkaan usaha tidak memberi kesan yang signifikan kepada niat
pengguna Malaysia untuk menggunakan perbankan dalam talian. Penemuan ini bercanggah dengan dapatan
kajian (Singu & Chakraborty 2022; Rawwash et al. 2020; Karim et al. 2020; Singh & Srivastava 2018; Asadi et
al. 2017). Namun begitu, Kaur dan Arora (2021), Akhter et al. (2020), dan Merhi et al. 2019 menyokong
penemuan tidak signifikan kajian semasa. Pengguna di Malaysia berkemungkinan sudah terbiasa dan selesa
dengan penggunaan perbankan dalam talian sehingga tidak menganggap konstruk ini penting berbanding
pemboleh ubah yang lain. Trend peningkatan dalam pembayaran perbankan dalam talian membuktikan bahawa
penggunaan sudah menjadi norma kehidupan masyarakat di Malaysia (BNM 2022).

Persepsi sekuriti juga didapati tidak mempengaruhi niat pengguna perbankan dalam talian di Malaysia.
Dapatan ini disokong oleh Singu dan Chakraborty (2022) namun bertentangan dengan kajian lepas (Akhter et al.
2020; Karim et al. 2020; Merhi et al. 2019). Penemuan ini seolah-olah menunjukkan bahawa pengguna kurang
menitik beratkan aspek sekuriti dalam sistem perbankan dalam talian. Ini berkemungkinan disebabkan oleh
sikap percaya pengguna terhadap sektor perbankan dalam negara yang diselia oleh sistem perundangan sekuriti
siber yang kukuh dan stabil (BNM 2023). Dalam norma baharu masyarakat Malaysia selepas COVID-19 yang
bergantung kepada penggunaan dalam talian, seperti pembayaran dan perbankan, faktor sekuriti seolah-olah
menjadi tidak penting (Ghani et al. 2022).

Keputusan yang tidak signifikan juga diperoleh antara kesan kualiti sistem terhadap niat penggunaan
perbankan dalam talian. Penemuan ini disokong oleh Ofori et al. (2017) di Ghana tetapi bertentangan dengan
dapatan kajian Singu dan Chakraborty (2022) di India. Keputusan tidak signifikan yang diperolehi mungkin
disebabkan oleh sikap pengguna yang lebih menekankan ciri-ciri keadaan kemudahan teknologi lain seperti
kualiti maklumat berbanding kualiti sistem. Pengguna di Malaysia memerlukan maklumat yang mencukupi,
terkini dan tepat untuk membolehkan mereka melakukan transaksi dalam talian. Penyediaan maklumat
berkualiti menyumbang kepada kepuasan dan kepercayaan pelanggan terhadap perbankan dalam talian (Gao et
al. 2015).

Bagi pemboleh ubah penyederhana pula, tahap pendidikan hanya bertindak sebagai penyederhana antara
niat dengan dua pemboleh ubah bebas pengaruh sosial dan kualiti sistem. Ini selari dengan dapatan Park et al.
(2021) yang mendapati tahap pendidikan menyederhanakan kesan pengaruh sosial dengan niat penggunaan
kenderaan autonomi dan dapatan Utami dan Soesetyo (2023) yang membuktikan pedidikan menyederhanakan



hubungan antara pengaruh sosial terhadap niat pelaburan. Ia menunjukkan bahawa kesan pengaruh sosial dan
kualiti sistem terhadap niat dapat dipertingkatkan sekiranya pengguna berpendidikan tinggi. Secara tidak
lansung ia menggambarkan kepentingan pendidikan dalam membuat keputusan kewangan yang lebih bijak
setelah mengambil kira pendapat kumpulan sosial dan kualiti sistem perbankan dalam talian. Dapatan kajian ini
berbeza dengan kajian Chen et al. (2020) yang membuktikan kepentingan pendidikan sebagai faktor
penyederhana terhadap hubungan jangkaan prestasi, keadaan kemudahan, inovasi peribadi, persepsi risiko
dengan niat.

IMPLIKASI TEORI

Sumbangan teori kajian ini dicerminkan dalam dua aspek. Pertama, kajian ini menyediakan bukti empirikal
semasa tentang penentu niat pengguna untuk menggunakan perbankan dalam talian di Malaysia berikutan situasi
berisiko pasca pandemik COVID-19 dan peningkatan serangan siber di seluruh dunia. Situasi berbahaya boleh
menjejaskan persepsi psikologi individu terhadap penggunaan teknologi. Integrasi persepsi teknologi (UTAUT)
dengan sekuriti dan kepercayaan pengguna boleh memberikan pandangan baharu untuk mengkaji penggunaan
teknologi terkini. Hasil kajian ini juga memberikan perspektif khusus tentang latar belakang pengguna di
Malaysia, yang mungkin berbeza dari segi pengetahuan, budaya, status ekonomi, serta tahap kemajuan teknologi
dan kewangan berbanding negara lain. Perbezaan ini mampu memberikan implikasi unik kepada penerimaan
perbankan dalam talian dalam kalangan pengguna di Malaysia.

Kedua, kajian ini telah mengembangkan model UTAUT dengan mengkaji pendidikan sebagai faktor
penyederhana. Justeru, kajian ini telah menyumbang kepada pembangunan kerangka teori dan literatur yang
berkaitan dengan penggunaan teknologi maklumat. Tahap pendidikan didapati mempengaruhi hubungan
pengaruh sosial dan kualiti sistem dengan niat. Pendidikan memainkan peranan penting dalam membentuk
sikap, kepercayaan dan tingkah laku individu terhadap penggunaan teknologi. la mempengaruhi kebolehan
kognitif, kemahiran pemprosesan maklumat, dan kebiasaan mereka dengan teknologi. Dengan mengkaji
pendidikan sebagai faktor penyederhana dalam model UTAUT, kajian ini mengakui kepentingan
mempertimbangkan perbezaan individu dalam latar belakang pendidikan apabila meramalkan penerimaan dan
penggunaan teknologi. Oleh itu, model UTAUT lanjutan yang diuji dalam kajian ini boleh dijadikan rujukan
untuk penyelidikan masa depan seiring pembangunan teknologi dan isu semasa.

IMPLIKASI PRAKTIKAL

Kajian ini mempunyai dua implikasi pengurusan. Pertama, penemuan ini memberikan nilai tambah kepada
pihak berkepentingan seperti bank perdagangan, penggubal dasar dan penyedia perkhidmatan yang berminat
untuk menyediakan perkhidmatan perbankan dalam talian. Selain daripada menarik pengguna baharu dengan
memperkenalkan ciri baharu, penyedia perkhidmatan perlu menekankan kelebihan perbankan dalam talian yang
lebih pantas dan efektif berbanding perbankan tradisional. Pembuat dasar juga perlu meningkatkan kepercayaan
pengguna, privasi dan keselamatan data dalam talian dengan menambah baik sistem dan peraturan sedia ada.
Selain itu, mereka perlu memperhalusi sistem pendidikan dengan memperkaya silibus pembelajaran berkaitan
Fintech untuk melahirkan generasi celik kewangan (financial literacy) dan celik kewangan digital (digital
financial literacy). Ini penting bagi meningkatkan kesedaran pengguna tentang potensi perbankan dalam talian
sebagai saluran aktiviti perbankan alternatif yang lebih efisyen. Selain itu, literasi fintech dapat dipertingkatkan
melalui sebaran ilmu menggunakan pelantar media sosial mahu pun dari mulut ke mulut.

Kedua, hasil penyelidikan juga boleh memberi rujukan kepada industri perkhidmatan dalam talian dalam
negara dengan memahami tingkah laku pengguna. Pihak industri dapat merangka strategi dan polisi yang
bersesuaian dalam tempoh serangan siber yang semakin berleluasa. Sebagai contoh, selagi serangan siber
semakin meningkat saban tahun, produk perbankan dalam talian yang selamat dan terjamin boleh meyakinkan
pelanggan untuk membuat pembayaran dan transaksi tanpa sentuhan fizikal. Dengan mengambil kira gabungan
kelebihan teknologi serta psikologi pengguna dalam situasi yang mencabar kini, pertumbuhan mampan industri
perbankan dapat direalisasi. Kedudukan Malaysia sebagai salah satu pemain utama dalam sektor teknologi dan
kewangan akan dapat diperkukuhkan sejajar dengan matlamat pembangunan mampan Ke-9 (SDG 9), iaitu
melestarikan industri, inovasi dan infrastruktur.

KESIMPULAN

Kajian ini mencadangkan model penerimaan teknologi dengan menggabungkan model UTAUT dengan dua
konstruk tambahan iaitu kepercayaan dan persepsi keselamatan. Tahap pendidikan juga dijadikan sebagai
penyederhana untuk menerangkan hubungan anteseden niat penermiaan perbankan dalam talian di Malaysia.
Dapatan kajian menunjukkan bahawa jangkaan prestasi, pengaruh sosial dan kepercayaan mempengaruhi niat
penerimaan perbankan dalam talian pengguna. Manakala pengaruh jangkaan usaha, sekuriti dan kualiti sistem



adalah tidak signifikan. Tahap pendidikan juga didapati hanya signifikan dalam mempengaruhi hubungan antara
niat dan dua pemboleh ubah bebas (kualiti sistem dan pengaruh sosial) sebagai penyederhana. Ini menunjukkan
bahawa pengguna di Malaysia mempercayai pendapat kumpulan sosialnya yang dikira dapat memberi manfaat
dalam pembuatan keputusan seharian mereka. Kajian ini mengesyorkan kepentingan fitur sistem teknologi
perbankan dalam talian yang mesra pengguna yang dapat meningkatkan kecekapan pengurusan aktiviti
kewangan. Walau bagaimanapun, hasil kajian yang diperoleh perlu diinterpretasikan secara berhati-hati kerana
ia tidak dapat mewakili keseluruhan pengguna di Malaysia terutamanya dari segi taburan etnik yang lebih
cenderung kepada bangsa melayu sahaja. Berdasarkan kepada hasil kajian, pembangunan kempen pendidikan
yang komprehensif diperlukan bagi meningkatkan kesedaran terhadap kelebihan Fintech seperti kemudahan,
kebolehcapaian dan kecekapan yang seterusnya meningkatkan keyakinan serta menggiatkan penggunaan sistem
perbankan dalam talian. Kempen ini termasuk bahan bermaklumat, bengkel, webinar dan jangkauan media
sosial untuk menyerlahkan faedah sistem perbankan dalam talian. Pemahaman terhadap kelakuan pengguna
merupakan cara terbaik dalam membangunkan strategi dan polisi perniagaan bagi meningkatkan kesetiaan
pelanggan sedia ada dan baharu untuk sasaran pertumbuhan perbankan yang mampan.

Namun begitu, kajian ini mempunyai beberapa limitasi. Pertama, pengumpulan data dihadkan kepada
pengguna di Malaysia sahaja. Dapatan kajian mungkin tidak mampu menggambarkan penggunaan perbankan
dalam talian di negara yang berbeza. Selain itu, taburan responden kajian juga tidak dapat mewakili nisbah
sebenar kumpulan etnik dan kaum di Malaysia, justeru keupayaan generalisasi populasi rakyat di Malaysia
adalah terhad. Oleh itu, kajian masa hadapan boleh menambah baik skop kajian dengan menggunakan sampel
lebih pelbagai, sekaligus meningkatkan keupayaan kesahan dapatan kajian. Kajian masa depan juga boleh
menggunakan model penyelidikan ini sebagai rujukan untuk sampel kajian yang berbeza dan
mempertimbangkan faktor-faktor yang sesuai untuk situasi tertentu. Selain itu, model penyelidikan boleh dinilai
melalui kajian keratan rentas untuk lebih memahami perbezaan antara konteks budaya dan ciri khusus sesebuah
negara. Penyelidik boleh menggunakan teknik persampelan bertujuan bagi memastikan responden tidak hanya
tertumpu kepada satu kaum. Tambahan lagi, penyelidikan yang lebih komprehensif meliputi tambahan
responden kajian dan pemboleh ubah yang relevan dapat memperkaya korpus ilmu penerimaan teknologi.
Contohnya, kajian akan datang disyorkan untuk mengambil kira faktor demografik lain seperti umur dan jantina
sebagai penyederhana (Chen et al. 2020). Tambahan pula, faktor celik kewangan dan dan celik kewangan digital
sebagai pengantara turut boleh dikaji pada kajian akan datang.

